
Niti Pradipah

ನೀತಿಪ್ರದೀಪಃ

ರತ್ನಾಕರಃ ಕಿಂ ಕುರುತೇ ಸ್ವರತ್ನೈರ್ವಿಂಧ್ಯಾಚಲಃ ಕಿಂ ಕರಿಭಿಃ ಕರೋತಿ .

ಶ್ರೀಖಂಡಖಂಡೈರ್ಮಲಯಾಚಲಃ ಕಿಂ ಪರೋಪಕಾರಾಯ ಸತಾಂ ವಿಭೂತಿಃ .. 1..
ಕರ್ಣಾವಘಾತೈರಪಿ ತಾಡ್ಯಮಾನಾ ದೂರೀಕೃತಾಃ ಕರಿವರೇಣ ಮದಾಂಧಬುದ್ಯಾ .
ತಸ್ಯೈವ ಗಂಡಯುಗಮಂಡನಹಾನಿರೇಷಾ ಭೃಂಗಾಃ ಪುನರ್ವಿಕಚಪದ್ಮವನೇ
ಚರಂತಿ .. 2..

ಯೇನಾಕಾರಿ ಮೃಣಾಲಪತ್ರಮಶನಂ ಕ್ರೀಡಾ ಕರಿಣ್ಯಾ ಸಹ
ಸ್ವಚ್ಛಂದಂ ಭ್ರಮಣಶ್ಚ ಕಂದರಗಣೇ ಪೀತಂ ಪಯೋ ನಿರ್ಝರಂ .

ಸೋಽಯಂ ವನ್ಯಕರೀ ನರೇಷು ಪತಿತಃ ಪುಷ್ಣಾತಿ ದೇಹಂ ತೃಣೈ-
ರ್ಯದ್ದೈವೇನ ಲಲಾಟಪತ್ರಲಿಖಿತಂ ತತ್ ಪ್ರೋಜ್ಝಿತುಂ ಕಃ ಕ್ಷಮಃ .. 3..
ಶಶಿದಿವಾಕರಯೋರ್ಗ್ರಹಪೀಡನಂ ಗಜಭುಜಂಗಮಯೋರಪಿ ವಂಧನಂ .

ಮತಿಮತಾಂಚ ವಿಲೋಕ್ಯ ದರಿದ್ರತಾಂ ವಿಧಿರಹೋ ಬಲವಾನ್ ಇತಿ ಮೇ ಮತಿಃ ..
4..

ವ್ಯೋಮ್ನ್ಯೇಕಾಂತವಿಹಾರಿಣೋಽಪಿ ವಿಹಗಾಃ ಸಂಪ್ರಾಪ್ನುವಂತ್ಯಾಪದಂ
ವಧ್ಯಂತೇ ನಿಪುಣೈರಗಾಧಸಲಿಲಾನ್ಮತ್ಸ್ಯಾಃ ಸಮುದ್ರಾದಪಿ .

ದುರ್ನೀತೇ ಹಿ ವಿಧೌ ಕಿಮಸ್ತಿ ಚರಿತಂ ಕಃ ಸ್ಥಾನಲಾಭೇ ಗುಣಃ
ಕಾಲೋ ಹಿ ವ್ಯಸನಪ್ರಸಾವಿತಕರೋ ಗೃಹ್ಣಾತಿ ದೂರಾದಪಿ .. 5..

ಅಪಿ ದಲನ್ಮುಕುಲೇ ಬಕುಲೇ ಯಯಾ ಪದಮಧಾಯಿ ಕದಾಪಿ ನ ತೃಷ್ಣಯಾ .

ಅಹಹ ಸಾ ಸಹಸಾ ವಿಧುರೇ ವಿಧೌ ಮಧುಕರೀ ಬದರೀಮನುವರ್ತತೇ .. 6..

ಗತೋಽಸ್ಮಿ ತೀರಂ ಜಲಧೇಃ ಪಿಪಾಸಯಾ ಸ ಚಾಪಿ ಶುಷ್ಕಶ್ಶುಲುಕೀ ಕೃತೋಮಯಾ
.

ನ ದೃಶ್ಯತೇ ದೋಷಲವೋಽಪಿ ತೋಯಧೇರ್ಮಮೈವ ತತ್ಕರ್ಮಫಲಂ ವಿಜೃಂಭತೇ
.. 7..

ಸಿಂಹಕ್ಷುಣ್ಣಕರೀಂದ್ರಕುಂಭಗಲಿತಂ ರಕ್ತಾಕ್ತಮುಕ್ತಾಫಲಂ
ಕಾಂತಾರೇ ಬದರೀಧಿಯಾ ದ್ರುತಮಗಾತ್ ಭಿಲ್ಲಸ್ಯ ಪತ್ನೀ ಮುದಾ .

ಪಾಣಿಭ್ಯಾಮಗುಹ್ಯ ಶುಕ್ಲಕಠಿನಂ ತದ್ವೀಕ್ಷ್ಯ ದೂರೇ ಜಹಾ-
ವಸ್ಥಾನೇ ಪತತಾಮತೀವ ಮಹತಾಮೇತಾದೃಶೀ ಸ್ಯಾದ್ಗತಿಃ .. 8..

ಕಿಂತೇ ನಮ್ರತಯಾ ಕಿಮುನ್ನತತಯಾ ಕಿಂತೇ ಘನಚ್ಛಾಯಯಾ
ಕಿಂತೇ ಪಲ್ಲವಲೀಲಯಾ ಕಿಮನಯಾ ಚಾಶೋಕ ಪುಷ್ಯಶ್ರಿಯಾ .

ಯತ್ತ್ವನ್ಮೂಲನಿಷಣ್ಣಖಿನ್ನಪಥಿಕಸ್ತೋಮಃ ಸ್ತುವನ್ನನ್ವಯಂ
ನ ಸ್ವಾದೂನಿ ಮೃದೂನಿ ಖಾದತಿ ಫಲಾನ್ಯುತ್ಕಂಠಮುತ್ಕಂಠಿತಂ .. 9..

ದೂರೇ ಮಾರ್ಗಾನ್ನಿವಸಸಿ ಪುನಃ ಕಂಟಕೈರಾವೃತೋಽಸಿ
ಛಾಯಾಶೂನ್ಯಃ ಫಲಮಪಿ ಚ ತೇ ವಾನರೈರಪ್ಯಭಕ್ಷ್ಯಂ .

ನಿರ್ಗಂಧಸ್ತ್ವಂ ಮಧುಪರಹಿತಃ ಶಾಲ್ಮಲೇ ಸಾರಶೂನ್ಯಃ
ಸೇವಾಸ್ಮಾಕಂ ಭವತಿ ವಿಫಲಾ ತಿಷ್ಠ ನಿಶ್ವಸ್ಯ ಯಾಮಃ .. 10..
ಹಂಸಾಃ ಪದ್ಮವನಾಶಯಾ ಮಧುಲಿಹಃ ಸೌರಭ್ಯಲಾಭಾಶಯಾ
ಪಾನಥಾಃ ಸ್ವಾದುಫಲಾಶಯಾ ಬಲಿಭುಜೋ ಗೃಧ್ರಾಶ್ಚ ಮಾಮ್ಸಾಶಯಾ .

ದೂರಾದುನ್ನತಪುಷ್ಪರಾಗನಿಕರೈರ್ನಿಃಸಾರಮಿಥ್ಯೋನ್ನತೈಃ
ರೇ ರೇ ಶಾಲ್ಮಲಿಪಾದಪ ಪ್ರತಿದಿನಂ ಕೇನ ತ್ವಮಾವಂಚಿತಃ .. 11..
ಕಿಂತೇನ ಹೇಮಗಿರಿಣಾ ರಜತಾದ್ರಿಣಾ ವಾ ಯತ್ರ ಸ್ಥಿತಾ ಹಿ ತರವಸ್ತರವಸ್ತ ಏವ .

ವಂದಾಮಹೇ ಮಲಯಮೇವ ಯದಾಶ್ರಯೇಣ ಶಾಕೋಟನಿಂಬಕುಟಜಾನ್ಯಪಿ
ಚಂದನಾನಿ .. 12..

ನಿರ್ವಾಣದೀಪೇ ಕಿಮು ತೈಲದಾನಂ ಚೌರೇ ಗತೇ ವಾ ಕಿಮು ಸಾವಧಾನಂ .

ವಯೋಗತೇ ಕಿಂ ವನಿತಾವಿಲಾಸಃ ಪಯೋಗತೇ ಕಿಂ ಖಲು ಸೇತುಬಂಧಃ .. 13..
ಶೀತೇಽತೀತೇ ವಸನಮಶನಂ ವಾಸರಾಂತೇ ನಿಶಾಂತೇ
ಕ್ರೀಡಾರಂಭಃ ಕುವಲಯದೃಶಾಂ ಯೌವನಾಂತೇ ವಿವಾಹಃ .
ಸೇತೋರ್ಬಂಧಃ ಪಯಸಿ ಗಲಿತೇ ಪ್ರಸ್ಥಿತೇ ಲಗ್ನಚಿಂತಾ
ಸರ್ವಂಚೈತದ್ಭವತಿ ವಿಫಲಂ ಸ್ವಸ್ವಕಾಲೇ ವ್ಯತೀತೇ .. 14..

ನವಂ ವಸ್ತ್ರಂ ನವಚ್ಛತ್ರಂ ನವ್ಯಾ ಸ್ತ್ರೀ ನೂತನಂ ಗೃಹಂ .

ಸರ್ವಂಚ ನೂತನಂ ಶಸ್ತಂ ಸೇವಕಾನ್ನೇ ಪುರಾತನೇ .. 15..

ಸಮಾಯಾತಿಯದಾ ಲಕ್ಷ್ಮೀರ್ನಾರಿಕೇಲಫಲಾಂಬುವತ್ .

ವಿನಿರ್ಯಾತಿಯದಾ ಲಕ್ಷ್ಮೀರ್ಗಜಭುಕ್ತಕಪಿತ್ಥವತ್ .. 16..

ಇತಿ ಶ್ರೀಮಹಾಕವಿ ವೇತಾಲಭಟ್ಟವಿರಚಿತಂ ನೀತಿಪ್ರದೀಪಕಾವ್ಯಂ ಸಮಾಪ್ತಂ ..

